
Godsdiens in skole ‘n kriminele oortreding?
Rapport van Sondag, 20 September 2009 berig dat prof. George Claassen van die organisasie Skepties Suid-Afrika dreig om skole hof toe te vat sou daar godsdiens in skooltyd beoefen word. Dit herinner in ‘n sekere mate aan die benadering en aksies van die bekende Britse ateïs Richard Dawkins, skrywer van die boek The God Delusion.
Indien daar uitsprake gemaak word dat die howe die saak moet besleg moet die kerk homself vergewis van die regsbeginsels wat ter sprake.  Is dit ‘n kriminele oortreding as godsdienstige oefeninge by ‘n skool gefasiliteer word?  Hier gaan dit dan veral oor die reg op godsdiensvryheid, die grondwetlike agtergrond daarvan en die toepassing van die reg in die verband.  Die Suid Afrikaanse konteks het, afgesien van ‘n Grondwet, ook ‘n Handves van Regte waar die reg op godsdiensvryheid ter sprake kom.  Binne die raamwerk van bestaande wetgewing, is die vraag dan hoe daar geoordeel moet word oor godsdiensvryheid op skole soos dit deur prof. Claassen op die spits gedryf word.
Die grondwet word in ‘n demokrasie beskou as die hoogste wet en ‘n weerspieëling van die heersende waardes in die samelewing of waardes wat nagestreef word.  Die Suid Afrikaanse Grondwet is sterk gebaseer op demokratiese waardes van menswaardigheid, gelykheid en vryheid.  Konsekwent word daar deur die grondwet erkenning gegee aan die diversiteit van die samelewing en die inherente vryheid van burgerlike instansies soos godsdiensinstellings.  Kyk gerus na artikel 15 wat oor godsdiensvryheid handel, artikel 18 oor vrye assosiasie en artikel 31 oor die vorming van godsdienstige en ander burgerlike verenigings).
‘n Handves van menseregte word in grondwette opgeneem en stipuleer die regte van die burgers van die land en onder watter omstandighede daardie regte beperk mag word. Dit verseker dat die grense tussen die staat en burgers gehandhaaf word.  Die Suid Afrikaanse handves van regte, vervat in hoofstuk 2 van die grondwet, is in dié verband een van die mees uitgebreide handveste ter wêreld.  Dit bevestig die klem wat die Grondwet lê op menswaardigheid, gelykheid en vryheid.  Die Grondwet, spesifiek die handves van regte, raak elke terrein van die samelewing, insluitende die religieuse terrein.
Die reg op godsdiensvryheid in artikel 15 van die Grondwet is uit ’n regsoogpunt uiters belangrik vir die verhouding tussen godsdiens en die staat.  Benewens artikel 15 word godsdiens in beginsel deur al die regte in die handves geraak.  Die aanhef van die Grondwet verklaar:  “Mag God ons mense beskerm. God seën Suid-Afrika”, dit bevat ook ander bepalings wat op godsdiensregte betrekking het:  artikel 9(3) wat onbillike diskriminasie op verskeie gronde waaronder godsdiens, verbied;  artikel 15(3) wat voorsiening maak vir die erkenning van godsdienstige regstelsels en huwelike;  artikel 31 wat lede van godsdienstige gemeenskappe toelaat om hulle godsdiens gesamentlik te beoefen en godsdienstige verenigings te vorm, en artikels 185 en 186 wat voorsiening maak vir ’n kommissie vir die bevordering en beskerming van die regte van kultuur-, godsdiens- en taalgemeenskappe.  Daarbenewens word die reg op godsdiensvryheid in samehang met ander fundamentele regte uitgeoefen, soos die reg op menswaardigheid (artikel 10), die reg op vryheid van uitdrukking (artikel 16) en die reg op vryheid van assosiasie (artikel 18).

Soos alle ander handvesregte geld die reg op godsdiensvryheid nie absoluut nie en daarom bepaal artikel 36 dat wettige (geoorloofde) beperkings op die uitoefening van die reg geplaas mag word wat redelik en regverdigbaar is in ’n oop en demokratiese samelewing gebaseer op menswaardigheid, gelykheid en vryheid.  In ’n diverse samelewing moet die reg soms beperk word ten einde ander se regte te beskerm en sodoende vrede en harmonie te verseker.  Wedersydse begrip, respek en verdraagsaamheid is sleutelelemente van vreedsame naasbestaan en daarom kan geen geloofsgemeenskap op godsdiensvryheid in die absolute sin aanspraak maak nie.  Gewoonlik word beperkings op godsdiensvryheid geplaas om openbare orde, sedes, veiligheid en gesondheid te beskerm.  Dit is veral hier waar skole, en predikante wat as gasfasiliteerders van godsdienstige oefeninge, aandag moet gee.  Sorg moet gedra word dat die regte van verskillende geloofsgemeenskappe en persone wat nie noodwendig met ‘n skool se etos en beleid saamstem nie, eerbiedig word en om daardeur verdraagsaamheid en respek vir menswaardigheid te bevorder.  Godsdienstige oefeninge moet so gefasiliteer word dat dit nie die menswaardigheid, gelykheid van ander godsdienstige groeperings en die vryheid van kinders wat nie daaraan wil deel hê in gedrang bring nie. 

Ten slotte: dit is duidelik dat die Grondwet die reg op godsdiensvryheid beskerm.  Die reg omvat twee elemente, die reg om te glo soos ’n mens gelei word en die reg om daardie geloof uit te leef.  Die reg erken die gedrag en belange waaroor die individu sowel as godsdiensinstellings ’n sfeer van vryheid geniet.  Die reg lê ook ’n plig op die staat om, soos in die geval van al die ander handvesregte, daardie vryheidsfeer te erken, te respekteer en die ruimte te skep waarbinne die uitoefening van die reg kan gedy.  Terwyl die beginsel van nie-inmenging deur die staat dus van krag bly, word daar ook positiewe maar onpartydige optrede van die staat verwag ter bevordering en verwesenliking van die reg.  Daar word nie van die staat vereis om soos in die VSA op simplistiese wyse sy hande van godsdiens af te hou en ’n waterdigte skeiding tussen godsdiens en staat te handhaaf nie.  Waar nodig, moet die staat ook beperkings op die uitlewing van godsdiensvryheid plaas om ander se belange of die openbare gesondheid, sedes en welsyn te beskerm.  Sodanige beperkings moet aan die Grondwet se vereistes vir die regmatige beperking van regte getoets word.  Die reg van beheerliggame van openbare skole om beleid vir godsdiensbeoefening te bepaal word verder pertinent erken in artikel 7 van die Skolewet (2003).  Een van Suid-Afrika se voorste grondwetlike en opvoedkundige regskenners, prof. Rassie Malherbe van die Universiteit van Johannesburg, spreek hom soos volg oor die saak uit: “Artikel 15(2) van die Grondwet en artikel 7 van die Skolewet verduidelik presies wat in terme van godsdiensbeoefening by skole toelaatbaar is en wat nie”. Mnr Paul Colditz van FEDSAS sowel as prof Malherbe is dit eens dat dit tyd geword het om die Nasionale Beleid oor Godsdiens en Onderwys in die hof te toets sodat die kwessie finaal afgehandel kan word.

